
Dashavatara-Stavah (Praise to the Ten Incarnations of God)

દશાવતાર-સ્તવઃ

ધાતુઃ સ્તુત્યા ચિર-જલચરીં દિવ્ય-મૂર્ત્તિં  દધાનો
હત્વા શઙ્ખાસુરમપહૃતામ્નાયમમ્ભોધિ -નિમ્ને ।
યો વેદાનામસિ વિહિતવાન્ રાક્ષસારિઃ સુરક્ષાં
વિશ્વેશ ! ત્વાં વર સુમનસાં મીનમાદ્યં નમામિ॥ ૧॥
દ્વન્દ્વાદ્ દૈત્યાદિતિજ-નિહિતં મન્દરાદ્રિં  સમુદ્રે
યઃ સંન્યસ્યાખિલ-દિવિષદાં શ્રેષ્ઠતાયૈ સ્વપૃષ્ઠે ।
અબ્ધૌ લબ્ધ્વા પ્રમથન-સુખં સ્તબ્ધવાઁલ્લુબ્ધ-દૈત્યાન્
પીયૂષાદ-પ્રિયવર ! સદા નૌમિ કૂર્મં નિકામમ્॥ ૨॥
બ્રહ્મ-સ્તુત્યોદવહદવનીં  પ્રાણિનાં સૃષ્ટિ-હેતો-
ર્યો દન્તાગ્રે વિપુલ-સલિલે મજ્જિતામુગ્ર-રૂપઃ ।
દંષ્ટ્રાઘાત -પ્રહરણ-હિરણ્યાક્ષ-રક્ષો-વિઘાતિન્ !
દેવં વન્દે ધરણિ-ધર હે ! ત્વા વરાહં સદાહમ્॥ ૩॥
ઘોરં ધૃત્વાદ્ભુતમપઘનં યો હિરણ્યાસુહારી
વક્ષો રક્ષોજન-કુલ-પતે-ર્યેન ભિન્નં નખાગ્રૈઃ ।
પ્રહ્લાદાન્તઃકરણ-પરમાહ્લાદકં ભીમ-કાન્તં
નૌમીશ ! ત્વાં શરણ-કષણં સંહરન્તં નૃસિંહમ્  ॥ ૪॥
દેવત્રાતા ત્રિપદ-મિત-ભૂ-દાન-યાચ્ઞા-મિષેણ
સ્વર્ગં ભવ્યં ભુવનમહરદ્ વિશ્વ-વેશો બલેર્યઃ ।
ખર્વીકુર્વન્ વિભવ-વિપુલં કર્વુરેશસ્ય ગર્વં
વન્દ્યં વૃન્દારક-સુભગદં વામન ! ત્વાં નતોઽસ્મિ॥ ૫॥
હત્વા દૃપ્તાન્ પ્રસભમવનીં  પર્યટન્ કાર્ત્તવીર્યાન્
રક્તૈસ્તેષાં નિજ-પિતૃકુલં તોષયામાસ વીરઃ ।
રામં શૂરં કલુષ-હરણં રેણુકા-નન્દન ! ત્વાં
કાલાગ્ન્યાભં કલિત-પરશું જામદગ્ન્યં ભજામિ॥ ૬॥

પિત્રાદેશાદ્ દશરથ-સુતઃ સત્ય-સન્ધો જગત્યાં
ત્યક્ત્વા રાજ્યં વિપિનમગમદ્ ભાર્યયા ચાનુજેન ।
યઃ પૌલસ્ત્યં દનુજમવધીદ્ દેવ-કાર્યાર્થ-સિદ્ધ્યૈ
સીતેશ ! ત્વાં રઘુકુલ-પતિં  રામચન્દ્રં સ્મરામિ॥ ૭॥
નન્દાનન્દો ભુવન-મહિતો રોહિણી-નન્દનો યઃ
શેષાપીડ़ોઽહરદતિતરાં પાર્થિવાનર્થ  -મન્દાન્ ।
ત્વાં ગોવિન્દાગ્રજ ! તપનજા-ભેદનં રેવતીશં
વન્દે રામં સહલ-મુષલં કામપાલં પ્રકામમ્॥ ૮॥
શુષ્કં મત્વા ભવમથ ચતુષ્કોટિ-નિર્મુક્ત-તત્ત્વં
સારં જ્ઞાત્વા સુગત ! જગતો યો જગાદાસ્થિરત્વમ્ ।
ત્વાં નિર્વાણાવિચલિત-મતિં  નૌમ્યહં સૌમ્ય-શીલૈ-
ર્વેદ-દ્વારાધ્વર-પશુ-વિધે-ર્બિદ્ધકૃદ્  -બુદ્ધ-રૂપમ્॥ ૯॥
દગ્ધ્વાનર્થાન્ વૃજિન-જનિતાન્ ધર્મ-સંસ્થાપનાર્થં
કાલે ઘોરે કલુષિત-કલૌ મર્ત્ત્ય-લોકાર્ત્તિ  -હર્ત્તા ।
ઘૃણ્યાચારાન્ ચિરમતિશયં શાતયન્તં સુપુણ્યૈઃ
સ્તૌમિ ત્વાં ભોસ્ત્રિભુવન-વિભો ! કલ્કિદેવં સદૈવમ્॥ ૧૦॥
સૃષ્ટિ-સ્થિત્યન્તકર ! જગતાં હે મુકુન્દાદિકન્દ  !
જ્ઞેયો વેદૈઃ પરમ-પુરુષઃ સ્વપ્રકાશસ્ત્વમેકઃ ।
ક્લેશં કૃત્સ્નં  હર હર હરે કૃષ્ણ મે હે રમેશ !

સ્તુત્યં સર્વૈસ્તવ દશવિધં નૌમિ નામાવતારમ્॥ ૧૧॥
– રચયિતા : ડાૅ હરેકૃષ્ણ-મેહેરઃ

